
UDK 330.322:502.131.1(575.1)
YASHIL INVESTITSIYALARNING HUQUQIY-
INSTITUTSIONAL ASOSLARINING 
RIVOJLANISH BOSQICHLARI
Temirova Nozima Shuhrat qizi
Mirzo Ulug‘bek nomidagi O‘zbekiston Milliy universiteti 
2-bosqich tayanch doktoranti
ORCID: 0009-0000-1208-8597

Annotatsiya. O‘zbekistonda yashil investitsiyalarning huquqiy-institutsional asoslarini shakllantirish va 
rivojlantirish bosqichlari tahlil qilingan. Tadqiqot doirasida 2017–2025-yillarda respublikada qabul qilingan 
normativ-huquqiy hujjatlar, Prezident farmonlari, xalqaro moliya institutlari bilan hamkorlik yo‘nalishlari hamda 
yashil investitsiyalarni qo‘llab-quvvatlashga qaratilgan siyosiy va institutsional mexanizmlarning rivojlanish 
bosqichlari o‘rganilgan. Shuningdek, ESG standartlari, yashil taksonomiya va barqaror rivojlanish maqsadlarining 
o‘zaro integratsiyasi hamda ularning yashil investitsiyalarni rivojlantirishdagi ahamiyati yoritilgan.

Kalit so‘zlar: yashil investitsiyalar, yashil taksonomiya, ESG standartlari, barqaror rivojlanish maqsadlari, 
xalqaro moliya institutlari.

Abstract. The stages of formation and development of the legal and institutional framework for green 
investment in Uzbekistan are analyzed. The study examines regulatory legal acts and presidential decrees 
adopted in 2017–2025, key areas of cooperation with international financial institutions, and the development 
of policy and institutional mechanisms aimed at supporting green investment. Particular attention is also given 
to the integration of ESG standards, green taxonomy, and the Sustainable Development Goals, as well as their 
role in promoting green investment.

Keywords: green investment, green taxonomy, ESG standards, Sustainable Development Goals, 
international financial institutions.

Аннотация. Проанализированы этапы формирования и развития правовых и институциональных 
основ зелёного инвестирования в Узбекистане. В рамках исследования рассмотрены нормативно-
правовые акты и указы Президента, принятые в 2017–2025 годах, основные направления 
сотрудничества с международными финансовыми институтами, а также этапы развития политических и 
институциональных механизмов поддержки зелёных инвестиций. Особое внимание уделено интеграции 
стандартов ESG, зелёной таксономии и Целей устойчивого развития, а также их роли в развитии зелёного 
инвестирования.

Ключевые слова: зелёные инвестиции, зелёная таксономия, стандарты ESG, Цели устойчивого 
развития, международные финансовые институты.

K I R I S H
XXI asrga kelib, jahon iqtisodiyotida yashil o‘tish (green transition) konsepsiyasi davlat siyosatining eng 

ustuvor yo‘nalishlaridan biriga aylandi. Iqlim o‘zgarishlariga moslashish, ekologik xavflarga qarshi kurashish, 
cheklangan resurslardan samarali foydalanish mexanizmini takomillashtirish va barqaror rivojlanish maqsadlariga 
erishish uchun dunyo mamlakatlari, shu jumladan, O‘zbekiston ham o‘zining huquqiy va institutsional tizimini 
qayta shakllantirish zaruratini anglab yetdi.

O‘zbekistonda 2017-yildan boshlab yashil iqtisodiyotni rivojlantirish doirasida keng ko‘lamli islohotlarni 
o‘z ichiga oluvchi siyosat yuritila boshlandi. Bu borada Oʻzbekiston Respublikasi Prezidentining “2022 — 
2026-yillarga moʻljallangan Yangi Oʻzbekistonning taraqqiyot strategiyasi toʻgʻrisida”gi PF-60-son1 Farmoni, 
Oʻzbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston 

1	  Oʻzbekiston Respublikasi Prezidentining “2022 — 2026-yillarga moʻljallangan Yangi Oʻzbekistonning taraqqiyot strategiyasi 
toʻgʻrisida”gi PF-60-son Farmoni: https://lex.uz/ru/docs/-5841063 

Respublikasining “yashil” iqtisodiyotga oʻtish strategiyasini tasdiqlash toʻgʻrisida”gi PQ-4477-son2 qarori ushbu 
yo‘nalishning huquqiy bazasi asosini tashkil etadi.

Shu bilan birga, mavjud ilmiy adabiyotlarda O‘zbekistonda yashil investitsiyalarning huquqiy va institutsional 
asoslarini bosqichma-bosqich shakllanish dinamikasi nuqtayi nazaridan kompleks tahlil qilishga qaratilgan 
tadqiqotlarni yanada rivojlantirish imkoniyatlari mavjud. Ko‘pgina ilmiy ishlarda alohida huquqiy hujjatlar yoki 
xalqaro tajribaga e’tibor qaratilgan bo‘lib, yaxlit tizim doirasida qonunchilik, institutsional tuzilma va investitsiya 
natijalari o‘rtasidagi sabab-oqibat munosabatlarini o‘rganish muhim ilmiy yo‘nalishlardan biri hisoblanadi. 
Xususan, yashil taksonomiyani joriy etish, ESG standartlarini o‘zaro integratsiyalash jarayoni hamda xalqaro 
moliya institutlari bilan hamkorlikni alohida tadqiqot obyekti sifatida o‘rganish dolzarb ahamiyat kasb etadi. 
Mazkur ilmiy yo‘nalishni rivojlantirish maqsadida ushbu maqola 2017–2026-yillar oralig‘ida O‘zbekistonda 
yashil investitsiyalar uchun huquqiy va institutsional muhitning bosqichma-bosqich shakllanishini tahlil qilish va 
baholashni maqsad qilgan.

M A V Z U G A  O I D  A D A B I Y O T  S H A R H I
Yashil investitsiyalar va institutsional rivojlanish masalalariga doir bir nechta nazariy yondashuvlar mavjud. 

D. North ta’rifiga ko‘ra, institutlar iqtisodiyotni ma’lum cheklovlar asosida tartibga solib turuvchi, insonlar 
tomonidan yaratilgan tizimdir3. Demak, yashil investitsiyalarga doir huquqiy normalar bir vaqtning o‘zida ham 
imkoniyat, ham cheklov bo‘lishi mumkin.

Berensmann va Lindenberg yashil moliyalashtirishni ekologik maqsadlarga erishish uchun kapital jalb 
qilish mexanizmi4 sifatida ta’riflaydi. Keyinchalik ushbu ta’rif ESG standartlari va yashil taksonomiyaning 
integratsiyalashuvini o‘z ichiga oluvchi barqaror moliyalashtirish tushunchasiga aylandi.

Ayrim tadqiqotchilar fikricha, barqaror iqtisodiy o‘sishning asosi keng qatlamlar manfaatlarini himoya 
qiluvchi va xususiy investitsiyalar uchun qulay muhit yaratuvchi inklyuziv institutlardir5. 

Yashil investitsiyalarning huquqiy asoslari rivojlanish bosqichlari haqidagi ma’lumotlar xalqaro 
tashkilotlarning (OECD, WB, ADB) rasmiy hisobotlaridan olindi.

T A D Q I Q O T  M E T O D O L O G I YA S I
Tadqiqotda metodologik jihatdan normativ-huquqiy tahlil, qiyosiy tahlil va periodizatsiya usullaridan 

foydalanilgan. Davrlashtirish uchta mezon asosida amalga oshirildi: (1) huquqiy va me’yoriy mezon – yangi 
fundamental qonun yoki strategik hujjatning qabul qilinishi; (2) institutsional mezon – boshqaruv tuzilmasi yoki 
moliyalashtirish mexanizmining sifat jihatidan o‘zgarishi; (3) tashqi mezon – xalqaro majburiyatlar (NDC, Parij 
kelishuvi) yoki global voqealar (COVID-19 pandemiyasi) ta’sirida siyosat yo‘nalishining o‘zgarishi. Ushbu uch 
mezonning kamida ikkitasi bir vaqtning o‘zida uchragan yillar bosqichlar chegarasi sifatida belgilandi.

T A H L I L  V A  N A T I J A L A R
O‘zbekistonda yashil investitsiyalar huquqiy asoslarining shakllanishini 4 bosqichga bo‘lib o‘rgandik.
1-bosqich 2017–2019-yillarni o‘z ichiga oladi. Bu bosqich ochiq iqtisodiyot va investitsiya muhitini yaxshilash 

asosida qonunchilikni modernizatsiya qilish bilan izohlanadi.
Bu bosqichdagi muhim hujjatlardan biri 2017-yilda mamlakatda Parij kelishuviga asosan qabul qilingan 

birinchi Milliy miqyosda belgilangan hissa (NDC) bo‘lib, unda 2030-yilga borib yalpi ichki mahsulot birligiga 
to‘g‘ri keladigan issiqxona gazlarining solishtirma emissiyasini 2010-yil darajasidan 10 foizga kamaytirish6 
vazifasi belgilangan. Bu esa iqtisodiyotning tarmoq va sohalarida emissiyani pasaytirish uchun yashil 
texnologiyalarni joriy etish, shu jumladan, energiya manbalarini qayta tiklanuvchi manbalar bilan almashtirish 
zaruratini keltirib chiqardi. Shuningdek, 2019-yilda O‘zbekiston Respublikasi Prezidentining “2019–2030-yillar 
davrida Oʻzbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston 

2	  Oʻzbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston Respublikasining “yashil” iqtisodiyotga 
oʻtish strategiyasini tasdiqlash toʻgʻrisida”gi PQ-4477-son qarori: https://lex.uz/docs/-4539502 

3	  North, D. C. Institutions, institutional hange and economic performance. Cambridge University Press. 2012.  https://doi.org/10.1017/
CBO9780511808678

4	  Berensmann, K., & Lindenberg, N. (2016). Green finance: Actors, challenges and policy recommendations (DIE Briefing Paper 23/2016). German 
Development Institute. https://ssrn.com/abstract=2881922

5	  Acemoglu, D., & Robinson, J. A. (2012). Why nations fail: The origins of power, prosperity, and poverty. Crown Publishers.
6	  O‘zbekiston Respublikasi (2017). Intended Nationally Determined Contribution of the Republic of Uzbekistan (INDC/NDC1). UNFCCC 

Kotibiyatiga topshirilgan sana: 2017-yil 19-aprel; Parij kelishuviga ratifikatsiya: 2018-yil

Respublikasining “yashil” iqtisodiyotga oʻtish strategiyasini tasdiqlash toʻgʻrisida”gi PQ-4477-son7 qarorining 
qabul qilinishi mamlakatda yashil o‘sishning me’yoriy-huquqiy asosi bo‘lib xizmat qildi. Strategiyaning asosiy 
maqsadi mamlakatda amalga oshirilayotgan tuzilmaviy islohotlarga “yashil” iqtisodiyot tamoyillarini integratsiya 
qilish orqali ijtimoiy rivojlanishga, issiqxona gazlari ajratmalari darajasini pasaytirishga, iqlim va ekologik 
barqarorlikka imkon beruvchi mustahkam iqtisodiy taraqqiyotga erishishdan iborat8.

2019-yilda qayta tiklanuvchi energiya manbalaridan foydalanish sohasidagi munosabatlarni tartibga solish9 
maqsadida O‘zbekiston Respublikasining “Qayta tiklanuvchi energiya manbalaridan foydalanish to‘g‘risida”gi 
O‘RQ-539-son10 Qonuni qabul qilindi. Qonunning qabul qilinishi sohaning rivojiga katta hissa qo‘shdi, jumladan, 
qayta tiklanuvchi manbalardan foydalanuvchilarga soliq imtiyozlari va davlat kafolatlari belgilandi. Bu esa ushbu 
sohaga investorlarni jalb qilishga xizmat qiladi.

2-bosqichga 2020–2021-yillarni kiritamiz. Bu bosqich pandemiya oqibatlarini bartaraf etish va yashil 
iqtisodiyot mexanizmlarini kuchaytirish bilan tavsiflanadi. 2020-yilda yoqilg‘i-energetika resurslaridan samarali 
va oqilona foydalanishni rag‘batlantirish, qayta tiklanuvchi energiya manbalarini mamlakat iqtisodiyotiga 
keng joriy etish, iqtisodiyot tarmoqlari va aholiga elektr energiyasi hamda neft-gaz mahsulotlarining uzluksiz 
yetkazib berilishini ta’minlash maqsadida O‘zbekiston Respublikasi Prezidentining “Iqtisodiyotning energiya 
samaradorligini oshirish va mavjud resurslarni jalb etish orqali iqtisodiyot tarmoqlarining yoqilg‘i-energetika 
mahsulotlariga qaramligini kamaytirishga doir qo‘shimcha chora-tadbirlar to‘g‘risida”gi PQ-4779-son11 qarori 
qabul qilindi. Qarorda 2020–2022-yillarga mo‘ljallangan yoqilg‘i-energetika resurslarini tejashga doir maqsadli 
parametrlar belgilangan va energiya auditi majburiyati joriy etilgan.

2021-yilda respublikada vodorod energetikasi infratuzilmasini barpo etish, qayta tiklanuvchi va vodorod 
energetikasi sohalarida ilmiy va amaliy izlanishlarning natijadorligini oshirish, innovatsion texnologiyalarni 
ishlab chiqarishga keng joriy etish, shuningdek, O‘zbekiston Respublikasining “yashil” iqtisodiyotga o‘tishini 
ta’minlash maqsadida O‘zbekiston Respublikasi Prezidentining “O‘zbekiston Respublikasida qayta tiklanuvchi 
va vodorod energetikasini rivojlantirish chora-tadbirlari to‘g‘risida”gi PQ-5063-son12 qarori qabul qilindi. 
Jumladan, qarorda Fanlar akademiyasining “Xalqaro quyosh energiyasi instituti” MCHJ negizida Energetika 
vazirligi huzurida Qayta tiklanuvchi energiya manbalari milliy ilmiy-tadqiqot institutini hamda institut qoshida 
Vodorod energetikasi ilmiy-tadqiqot markazini va Qayta tiklanuvchi va vodorod energetikasi texnologiyalarini 
sinash va sertifikatlash laboratoriyasini tashkil etish taklifi berilgan.

Bu bosqichning yana bir ahamiyatli jihati shundaki, shu yillarda mamlakatning xalqaro moliya institutlari 
bilan hamkorlik aloqalari ham sezilarli darajada rivojlangan. Jahon banki O‘zbekiston bilan hamkorlikda iqlim 
o‘zgarishiga moslashish va “yashil” iqtisodiyotga o‘tishga qaratilgan 2050-yilgacha bo‘lgan uzoq muddatli 
strategiyani ishlab chiqdi. 2021-yilda O‘zbekiston Parij kelishuvi doirasida o‘zining yangi, yanada ambitsiyali 
Milliy darajada belgilanadigan hissasini (MBBH) yangiladi.

3-bosqichga 2022–2023-yillarni kiritamiz. Bu bosqichda O‘zbekistonda yashil taksonomiya va ESG 
standartlarini joriy etishga doir qonun hujjatlari qabul qilindi va bu investorlarga aynan qaysi soha yoki tarmoqdagi 
qaysi loyihalarga sarmoya kiritish samarali va foydali ekanligini aniqlashga xizmat qiladi.

Uchinchi bosqich “yashil” huquqiy va institutsional asoslarning sifat jihatidan yangi darajaga ko‘tarilishi bilan 
tavsiflanadi. Oʻzbekiston Respublikasi Prezidentining “2022 — 2026-yillarga moʻljallangan Yangi Oʻzbekistonning 
taraqqiyot strategiyasi toʻgʻrisida”gi PF-60-son13 Farmoni qabul qilinib, unda “yashil” iqtisodiyotga o‘tish milliy 
taraqqiyotning ustuvor yo‘nalishi etib belgilandi14.  

Bu bosqichda yashil obligatsiyalar bozori rivojlana boshladi. OECD tadqiqotlariga ko‘ra, O‘zbekiston 
2021-yildan boshlab moliyalashtirishdagi bo‘shliqni to‘ldirish hamda mamlakatdagi yashil infratuzilma loyihalari 
uchun yangi kapital manbalarini safarbar etish strategiyasida yashil obligatsiyalarni markaziy o‘ringa qo‘ydi. 

7	  Oʻzbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston Respublikasining “yashil” iqtisodiyotga 
oʻtish strategiyasini tasdiqlash toʻgʻrisida”gi PQ-4477-son qarori: https://lex.uz/docs/-4539502 

8	  Oʻzbekiston Respublikasi Prezidentining “2019 — 2030-yillar davrida Oʻzbekiston Respublikasining “yashil” iqtisodiyotga oʻtish strategiyasini 
tasdiqlash toʻgʻrisida”gi PQ-4477-sonli qarori, 04.10.2019. https://lex.uz/docs/-4539502 

9	  Oʻzbekiston Respublikasining “Qayta tiklanuvchi energiya manbalaridan foydalanish toʻgʻrisida”gi O‘RQ-539-sonli Qonuni, 21.05.2019. https://
lex.uz/docs/-4346831 

10	  O‘zbekiston Respublikasining “Qayta tiklanuvchi energiya manbalaridan foydalanish to‘g‘risida”gi O‘RQ-539-son Qonuni: https://lex.uz/docs/-
4346831 

11	  Oʻzbekiston Respublikasi Prezidentining “Iqtisodiyotning energiya samaradorligini oshirish va mavjud resurslarni jalb etish orqali iqtisodiyot 
tarmoqlarining yoqilgʻi-energetika mahsulotlariga qaramligini kamaytirishga doir qoʻshimcha chora-tadbirlar toʻgʻrisida”gi PQ-4779-sonli qarori, 
10.07.2020. https://lex.uz/docs/-4890081 

12	  Oʻzbekiston Respublikasi Prezidentining “Oʻzbekiston Respublikasida qayta tiklanuvchi va vodorod energetikasini rivojlantirish chora-tadbirlari 
toʻgʻrisida” PQ-5063-sonli qarori, 09.04.2021 https://lex.uz/docs/-5362032 

13	  Oʻzbekiston Respublikasi Prezidentining “2022 — 2026-yillarga moʻljallangan Yangi Oʻzbekistonning taraqqiyot strategiyasi toʻgʻrisida”gi 
PF-60-son Farmoni: https://lex.uz/ru/docs/-5841063 

14	  O‘zbekiston Respublikasi Prezidentining PF-60-sonli “Yangi O‘zbekistonning 2022–2026-yillarga mo‘ljallangan taraqqiyot strategiyasi 
to‘g’risida”gi Farmoni. 2022. https://lex.uz/docs/-5841063 

Sanoatqurilishbank (SQB) 2023-yil avgust oyida O‘zbekistondagi birinchi korporativ yashil obligatsiyani 
chiqardi15. 

2023-yilda respublikada “yashil” infratuzilmalar uchun xususiy kapital jalb etilishini kengaytirish, “yashil” 
iqtisodiyot sohalarida moliyaviy vositalarni rivojlantirishda “yashil” turdagi faoliyatni tasniflash mezonlarini joriy 
etish maqsadida O‘zbekiston Respublikasi Vazirlar Mahkamasining “Milliy “yashil” iqtisodiyot taksonomiyasini 
tasdiqlash to‘g‘risida”gi 561-son16 qarori qabul qilindi. Bu mamlakatda yashil iqtisodiyot tarmoqlariga kiritiladigan 
sarmoyalar ulushini oshirishda muhim qadam bo‘ldi.

1-jadval. 
O‘zbekistonda yashil energetikaga yo‘naltirilgan greenfield TXI, 2014–202317

Davr Yashil TXI (mlrd $) Jami TXIdagi ulushi (%) Fosil yoqilg‘i TXI ulushi (%)

2014–2018 1,4 ~9,1 ~49,0

2019–2023 11,7 50,1 21,8

1990-yildan buyon O‘zbekistonda aholi jon boshiga CO₂ emissiyasi 40 foizdan ko‘proqqa kamaydi, aholi 
jon boshiga real YaIM esa ikki baravar oshdi. Natijada, yalpi ichki mahsulotdagi uglerod miqdori 1990-yilga 
nisbatan 70 foizdan ko‘proqqa, so‘nggi o‘n yillikda esa taxminan 50 foizga kamaydi. Bu O‘zbekiston iqtisodiy 
o‘sish va chiqindilarni taqsimlashda sezilarli yutuqlarga erishganidan dalolat beradi.

Ushbu bosqichda “Yashil taksonomiya” ham ishlab chiqildi: Iqtisodiyot va moliya vazirligi tomonidan 
iqtisodiy faoliyatni “yashil” mezonlar bo‘yicha tasniflashning milliy tizimi yaratildi. Taksonomiya moliyaviy 
oqimlarni ekologik barqarorlikni ta’minlaydigan loyihalarga yo‘naltirish, siyosatni ishlab chiqish va BRMga mos 
keladigan tadbirlarni aniqlash uchun asos bo‘lib xizmat qiladi.

4-bosqich 2024–2026-yillarni qamrab oladi. Bu bosqichda barqaror investitsiya siyosati institutsional 
jihatdan yanada mustahkamlandi. To‘rtinchi bosqich – xalqaro integratsiya va yashil investitsiyalarning 
institutsional asoslarini yakuniy shakllantirish bosqichi bo‘ldi.

2024-yil 6-mart kuni Iqtisodiy hamkorlik va taraqqiyot tashkiloti (IHTT), Yevropa Ittifoqi (YI) va Osiyo taraqqiyot 
banki (OTB) O‘zbekiston hukumati bilan hamkorlikda Yevropa Ittifoqi va OTB tomonidan moliyalashtiriladigan 
“Barqaror investitsiya siyosatini isloh qilish bo‘yicha yo‘l xaritasi” (RSIPR) loyihasini ishga tushirdi18. Mazkur 
loyiha O‘zbekistonda amalga oshirilayotgan investitsiya siyosatini har tomonlama baholashni ko‘zda tutadi. Bu, 
o‘z navbatida, investitsiya muhitini yaxshilash, islohotlar ijrosini qo‘llab-quvvatlash hamda to‘g‘ridan-to‘g‘ri xorijiy 
investitsiyalarning mamlakat rivojlanishiga uzoq muddatli ta’sirini kuchaytirish uchun O‘zbekistonga dalillarga 
asoslangan tahlillar va aniq tavsiyalardan foydalanish imkonini beradi. 2024-yilda O‘zbekiston strategiyaning 
2030-yilga borib elektr energiyasi ishlab chiqarish uchun o‘rnatilgan quvvatning 25 foizini qayta tiklanadigan 
energiya bilan ta’minlash maqsadini 2022-yildagi atigi 14 foizdan 40 foizgacha qayta ko‘rib chiqdi19. 

2025-yil yanvar oyida “Investitsiyalar va investitsiya faoliyati to‘g‘risida”gi yangi qonun Senat tomonidan 
qabul qilindi. Ushbu qonun xorijiy investorlarning huquqiy maqomini mustahkamlaydi hamda ekologik talablarni 
investitsiya siyosatiga integratsiya qilishga qaratilgan yangi normalarni joriy qiladi.

2025-yil oxiriga kelib, O‘zbekiston o‘rnatilgan elektr energiyasi quvvatini yil boshidagi 24 063 MVtdan 28 570 
MVtga oshirdi. 13 ta quyosh va beshta shamol elektr stansiyasi deyarli 4,7 GVt energiya ishlab chiqarayotgan 
quyosh va shamol energetikasini mamlakat energiya balansining markaziy qismiga aylantirdi. Yil davomida 
ushbu obyektlarda 9,7 milliard kVt/soatdan ortiq elektr energiyasi ishlab chiqarilib, 2,8 milliard kub metr tabiiy 
gaz tejaldi va 4,2 million tonna zararli chiqindilar chiqishining oldi olindi20.

2026-yilda Yevropa tiklanish va taraqqiyot banki (YTTB) Markaziy Osiyo va Mo‘g‘ulistondagi 120 ta loyiha 
orqali qariyb 2 milliard dollar (1,7 milliard yevro) sarmoya kiritdi. Markaziy Osiyo davlatlari va Mo‘g‘uliston “yashil” 
energetika loyihalarini moliyalashtirishga katta qiziqish bildirdi. Shu sababli, barcha ajratilgan aktivlarning 53 
foizi ushbu sektorga to‘g‘ri keldi. Eng yirik loyihalar O‘zbekistonda bo‘lib, YTTBning 142 million dollarlik (121 
million yevro) moliyalashtirish paketi Markaziy Osiyodagi eng yirik quyosh fotoelektr stansiyasi (1 GVt) va 

15	  OECD. (2023). Financing Uzbekistan’s Green Transition: Capital Market Development and Opportunities for Green Bond Issuance. Green 
Finance and Investment. OECD Publishing. https://doi.org/10.1787/27d2489d-en 

16	  O‘zbekiston Respublikasi Vazirlar Mahkamasining 2023-yil 25-oktyabrdagi 561-sonli “Milliy ‘yashil’ iqtisodiyot taksonomiyasini tasdiqlash 
to‘g’risida”gi Qarori. https://lex.uz/docs/-6644013 

17	  OECD ma’lumotlari asosida tayyorlandi
18	  https://www.eeas.europa.eu/delegations/uzbekistan/roadmap-sustainable-investment-policy-reforms-will-be-implemented-uzbekistan_en
19	  OECD (2025), Roadmap for Sustainable Investment Policy Reforms in Uzbekistan, OECD Investment Policy Reviews, OECD Publishing, Paris, 

https://doi.org/10.1787/20865f29-en.
20	  https://uz.kursiv.media/en/2025-12-17/uzbekistan-green-energy/ 

akkumulyatorli energiya saqlash tizimini (BESS, 1 336 MVt/soat) rivojlantirishni qo‘llab-quvvatlamoqda21. Ushbu 
loyihalar mamlakatda yashil energetikani rivojlantirishga xizmat qiladi va 2030-yilga belgilangan maqsadlarga 
erishishga yordam beradi.

2-jadval.
Yashil o‘tishning asosiy ko‘rsatkichlari dinamikasi, 2017–202522

Ko‘rsatkich 2017 2021 2023 2025

O‘rnatilgan qayta tiklanadigan energiya quvvati (MVt) ~140 ~1 800 ~3 500 4 700+

Elektr energiyasidagi QTE ulushi (%) <2 ~7 ~14 ~23

Yashil TXI ulushi umumiy TXIda (%) ~9 ~30 50+ —

Davlat-xususiy sheriklik (DXSh) loyihalari (dona) 0 ~50 ~200 400+

2-jadvaldagi ma’lumotlardan ko‘rinib turibdiki, O‘zbekistonda qayta tiklanuvchi energiya manbalarining 
o‘rnatilgan quvvati 2017–2025-yillar oralig‘ida 140 MVtdan 4 700 MVtdan oshdi, davlat-xususiy sheriklik 
loyihalari soni esa noldan 400 dan oshdi. Bu esa huquqiy va institutsional asoslarning bosqichma-bosqich 
shakllanishi investitsiya natijalarini yaxshilashga bevosita hissa qo‘shganini tasdiqlaydi.

X U L O S A  V A  T A K L I F L A R
O‘zbekistonda yashil investitsiyalarning huquqiy va institutsional asoslari 2017–2026-yillar davomida 

ketma-ket to‘rt bosqichli evolyutsiyani boshdan kechirdi. Birinchi bosqichda (2017–2019-yillar) mamlakatning 
Parij bitimiga qo‘shilishi va yashil iqtisodiyotga o‘tish strategiyasining qabul qilinishi orqali huquqiy baza 
shakllantirildi. Ikkinchi bosqichda (2020–2021-yillar) pandemiya sharoitida energiya samaradorligi siyosati 
kuchaytirildi, xalqaro moliya institutlari bilan hamkorlik yangi bosqichga ko‘tarildi, milliy hissalar (NDC) yangilandi. 
Uchinchi bosqichda (2022–2023-yillar) institutsional tizim yashil taksonomiya, ESG standartlari va yashil 
obligatsiyalar bozorining joriy etilishi bilan sifat jihatidan yangi bosqichga ko‘tarildi. To‘rtinchi bosqichda (2024–
2026-yillar) barqaror investitsiya siyosati xalqaro standartlarga (IHTT, OTB, Yevropa Ittifoqi) muvofiqlashtirildi, 
qayta tiklanuvchi energiya manbalari quvvati 4 700 MVtdan oshdi, davlat-xususiy sheriklik loyihalari soni 400 
taga yetdi.

Ushbu dinamika shuni ko‘rsatadiki, huquqiy va institutsional bazaning bosqichma-bosqich 
mustahkamlanishi “yashil” investitsiyalar hajmining sezilarli darajada oshishiga bevosita hissa qo‘shdi: 
“yashil” investitsiyalarning jami investitsiyalardagi ulushi 2014–2018-yillardagi 9 foizdan 2019–2023-yillarda 
50 foizdan oshdi.

Shu bilan birga, tahlil mazkur yo‘nalishni yanada rivojlantirish imkoniyatlarini ham aniqladi: ichki kapital 
bozorini yanada rivojlantirish, korporativ ESG hisobotlarini oshkor qilish amaliyotini takomillashtirish, xususiy 
sektorning “yashil” loyihalarga sarmoya kiritishdagi faolligini oshirish hamda milliy taksonomiyani xalqaro 
standartlarga yanada muvofiqlashtirish. Ushbu yo‘nalishlarni rivojlantirish uchun quyidagi tavsiyalar ilgari 
suriladi:

● yashil obligatsiyalar bozorini rivojlantirish uchun emitentlarga ma’muriy yukni kamaytiradigan va 
investorlar uchun soliq imtiyozlarini belgilaydigan maxsus me’yoriy-huquqiy bazani takomillashtirish;

● korporativ ESG hisobotini bosqichma-bosqich majburiy joriy etish va uni MHXS S1/S2 xalqaro 
standartlariga muvofiqlashtirish;

● milliy yashil taksonomiyani Yevropa Ittifoqi va ASEAN yashil taksonomiyasi bilan uyg‘unlashtirish orqali 
xorijiy institutsional investorlar uchun ishonchlilikni oshirish;

● Moliya vazirligi, Markaziy bank va Iqtisodiyot vazirligi o‘rtasida “yashil” moliyalashtirish bo‘yicha 
muvofiqlashtirilgan institutsional mexanizmni shakllantirish.

Ushbu tavsiyalar amalga oshirilgan taqdirda, O‘zbekistonning 2030-yilga borib qayta tiklanuvchi energiya 
ulushini 40 foizga yetkazish maqsadiga erishishi va mintaqada barqaror moliyalashtirish tizimini shakllantirishda 
yuqori o‘rinni egallashi uchun zarur institutsional asos yaratiladi.

21	  https://www.euronews.com/2026/02/17/central-asia-boosts-green-energy-infrastructure-and-smes-with-ebrd-funds 
22	  OECD va World Bank ma’lumotlari asosida tayyorlandi

